
Uunga siunnersuut: Takornariartitsinermik ingerlataqarneq aamma 

inuussutissarsiutigalugu ingerlatsinermi zonenut immikkoortiterineq il.il. pillugit 

Inatsisartut inatsisaata allanngortinneqarnera pillugu Inatsisartut inatsisaat 

(Qulequtaa allanngortitaq)  

(Nunanut allanut, Inuussutissarsiornermut Aatsitassanullu Naalakkersuisoq) 

 

Aappassaaneerneqarnera 

 

Siullermik Naleqqamiit ataatsimiisitaliap sukumiisumik sulisimaneranut aammalu 

minnerunngitsumik Naalakkersuisup naaperiaasimaneranut qujarusuppugut. 

  

Siullermeerinninnermi Naleqqamiit Juno Berthelsenip apeqqut pingaarutilik 

saqqummiuppaa: 

 

Kikkut nunatsinni takornarialerinerup ineriartornerani piginnittuussappat, 

ingerlatsisuussappat, aammalu aningaasatigut iluanaaruteqassappat? 

 

Naleqqamiit siullermeerinninnermi siunnersuut akuerisinnaanngilarput, pingaartumik 

immikkut akuersissutit sivisuallaarnissaat aammalu nunaqavissut periarfissaasa 

sanngiillisinneqarnissaat ernumassutigigatsigu. 

 

Maanna Naalakkersuisut allannguutissatut siunnersuuteqarput, aammalu allannguutit 

pingaarutillit ingerlanneqarsimanerat iluarisimaarparput. 

 

Immikkut akuersissutit ukiuni tallimani atuussinnaanissaat ukiut marlunngortinneqarpoq, 

immikkut pissutissaqartillugulu ataasiarluni ukiut marluk tikillugit sivitsuisoqarsinnaalluni.  

Immikkut pissutissat utoqqatsissutaassanngillat. 

 

Aammattaaq nunap immikkoortuini takornarialerisut ikittuinnaaffigisaanni immikkut 

akuersissuteqarsinnaanermut aalajangersagaq peerneqarpoq. 

 

Taakku Naleqqamiit isornartorsiorsimasatsinnut naapertuupput. 

Naleraq tunngaviusumik isummaminik allanngortitsinngilaq. Siunnersuut 

pitsaanerulersinneqarsimammat naaperiaanermut akuersivugut. 

 

Naleqqamiit Inuit Kalaallit nunatta inuiattut takornarialerinerup ineriartortinneqarnerani 

salliutinneqarnissaat anguniagaraarput. Maannali Naalakkersuisut tamakkiisumik 

tassaniinngillat. Naaperiaassaagulli. 

 

Inuit Kalaallit nunami maani kinguaariippassuarni najugaqarsimapput, pinngortitamik 

atuillutik, kulturertik, oqaatsitik ileqqulersuutillu ineriartortissimallugit. 

 

Taamaattumik periarfissat siullertut nunatsinnut immikkut attuumassuteqartunut 

iluaqutaasariaqarput. 

 

Nunatsinni najugaqarneq akileraartarnerlu pingaaruteqarput, kisiannili taakkuinnaat Inuit 

Kalaallit nunap inoqqaavisut pisinnaatitaaffiinik illersuinissamut naammaginanngillat. 

 

UNDRIP aammalu ILO 169 tunngavigalugit nunap inoqqaavisa pisinnaatitaaffii 

inuussutissarsiornikkut ineriartortitsinermi, nunap atorneqarnissaanut aalajangiinerni 

aammalu kulturitta illersorneqarnerani eqqumaffigineqartariaqarput. 

 

Nunatsinni piginnittuunerup piviusuunissaa qulakkeerneqartariaqarpoq. Oqaasiinnakkut 

piginnittuuneq naammanngilaq. Aalajangiisinnaatitaaneq, ingerlatsineq aammalu 

aningaasatigut iluanaarutit nunatsinniiginnarnissaat pingaaruteqarpoq. 

 

Takornarialerineq illoqarfiit annerit kisiisa pinnagit, nunaqarfiit illoqarfiillu mikinerit 

ilanngullugit ineriartortinneqartariaqarpoq. 

 

Najukkami piniartut, aalisartut, angallassisartut aammalu suliffeqarfiit mikisut 

periarfissinneqartariaqarput. 

 

Nunap immikkoortuinik aalajangersaasoqartillugu najukkami innuttaasut 

tusarniarneqartarnissaat, kiisalu piniarnermut, aalisarnermut aammalu ileqquusumik 

nunamik atuinermut pisinnaatitaaffiit ataqqineqarnissaat pingaaruteqarpoq. 

 

Naalakkersuisut qinnuigissavagut immikkut akuersissutit tunniunneqartarneranni 

ersarissunik tunngavissaqarnissaq aammalu nunaqavissut periarfissaasa 

kinguarsarneqannginnissaat qulakkeeqqullugu. 

Siunnersuut suli pitsaanerusinnaagaluarpoq. Kisianni politikkikkut isumaqatigiinniarnerni 

naaperiaanerit pisariaqartarput. 

 

Kalaallit isiginnaartuuinnassanngillat. Kalaallit periarfissinneqassapput, 

piginnittuussapput, ingerlatsisuussapput aammalu ineriartortitsinermi siuttuussapput. 

 

Taamatut oqaaseqarluta Naalakkersuisut allannguutissatut siunnersuutaat aammalu 

inatsisissatut siunnersuut allanngortinneqartoq Naleqqamiit taperserparput. 

 

Qujanaq. 

 

 


